
KUMITAT PERMANENTI DWAR IL-KONTIJIET PUBBLIĊI

Il-Kumitat iltaqa' fil-Palazz, il-Belt Valletta, fis-7:14 p.m.

Talba

MINUTI

Il-Minuti tal-Laqgħa Nru. 25 li saret fis-26 ta’ Ottubru, 2005 ġew konfermati.

  THE CHAIRMAN (Onor. Charles Mangion):  Insellmilkom u ngħaddu mal-ewwel għall-korrispondenza.  Nitlob lis-segretarja sabiex taqra l-korrispondenza li ntbagħtet.

  L-ISKRIVANA TAL-KUMITAT:  L-ewwel ittra ġejja mingħand il-Perit Paul Camilleri, President tal-Fondazzjoni għas-Servizzi Mediċi u tgħid hekk:

“16 ta’ Novembru 2005

Hon. Dr. C. Mangion

Chairman

Kumitat tal-Kontijiet Pubbliċi

Kamra tad-Deputati

Il-Palazz

Valletta

Hon. Dr. Mangion,

Re: Seduta tal-26 ta’ Ottubru 2005  -  Rapport Finanzjarju Annwali tal-FMS.

Jekk jogħġbok sib mehmuża r-risposti għall-mistoqsijiet li saru waqt is-seduta hawn fuq riferita fejn ir-risposti bil-miktub ġew imwiegħda.  

Filwaqt li fil-prinċipju l-FMS ma ssib l-ebda oġġezzjoni li tissottometti kopja sħiħa tal-kuntratt ta’ l-Apparat Mediku għall-iskrutinju tal-Kumitat tiegħek, nibża’ li la darba ssir pubblika l-informazzjoni dettaljata tista’ tikkomprometti l-pożizzjoni tal-Gvern fir-rigward ta’ proċeduri w azzjonijiet legali li għadhom pendenti fuq dan il-Kuntratt.  

Nispera li r-risposti jissodisfaw ir-rikjesti tagħkom.  

Inselli għalik,

Perit Paul Camilleri 

President

Foundation for Medical Services

Risposti għal mistoqsijiet rikjesti mill-Kumitat Parlamentari għall-Kontijiet Pubbliċi.  Seduta tas-26 ta’ Ottubru 2005

Suġġett:  Proġett Sptar Mater Dei.

1. Mistoqsija:

X’inhi d-direzzjoni tal-Ministeru tas-Saħħa għall-iskop ta’ ippjanar fl-iSptar Mater Dei rigward id-distribuzzjoni ta’ sodod acute u rehabilitation?

Risposta:  
Il-pjanijiet eżistenti għall-proġett ta’ l-iSptar Mater Dei ma jinkludux rehabilitation beds, pero` ninsab informat li preżentement il-Ministeru tas-Saħħa qed jikkonsidra alternattivi oħra fejn jista’ jakkomoda r-rehabilitation tal-pazjenti.

2.  Mistoqsija:
Kemm hu stmat li ser tkun in-nefqa kapitali totali ta’ l-iSptar Mater Dei meta jkun tlesta minn kollox (inkluż l-IT, l-apparat mediku u l-affarijiet kollha)?  

*
Risposta:  

Skond stimi proposti mid-direttorat tal-proġett fl-aħħar ta’ Ottubru 2005, u n-nefqa rrappurtata fir-rapport finanzjarju tal-2004, in-nefqa kapitali totali fuq l-isptar meta jitlesta ser tkun bejn wieħed u  ieħor ta’ Lm221.6 miljun.  Din iċ-ċifra tkopri l-ispiża kapitali kollha fuq l-isptar il-ġdid mill-1993 u tinkludi l-esproprjazzjoni ta’ l-art, in-nefqa fuq id-disinn, kostruzzjoni, inġenerija mekkanika w elettrika, infrastruttura, l-immaniġġjar tal-proġett, in-nefqa fuq it-tagħmir mediku, għamara u attrezzi loġistiċi, sistemi u attrezzatura għall-informatika u ħwejjeġ oħra.  Il-figura msemmija ma tinkludix VAT.  Tabella li turi kif din il-figura hija mqassma hija annessa ma’ din ir-risposta.

3.   Mistoqsija:  

Saru studji biex tiġi stabbilita l-viabilita` li jkollok il-kċina tiegħek u l-management tagħha farmed out?

Risposta:  
Il-Ministeru tas-Saħħa kkummissjona żewġ studji f’Ġunju 2001 u f’Lulju 2002 rispettivament rigward il-provvista ta’ l-ikel fl-isptar il-ġdid.  Filwaqt li l-ewwel rapport irrikkmanda outsourcing, it-tieni rapport ikkonsidra alternattivi oħra u rrikkmanda li l-investiment kellu jsir mill-gvern filwaqt li l-management jiġi kkuntrattjat lill-privat.  Suċċessivament, u skond il-politika ta’ liberalizzazzjoni mħaddna mill-gvern preżenti riċentament, ġie deċiż li jekk jiġi nvolut il-privat, il-gvern jinvesti inqas kapital f’settur mhux direttament ta’ natura medika, jitnaqqas ir-riskju operattiv u fl-istess ħin jipprovdi spazju w opportunita` ta’ investiment mill-privat biex jiġi pprovdut catering service professjonali.

4.   Mistoqsija:  
Il-ftehim iffirmat għall-provvista ta’ apparat mediku kien l-istess wieħed li nbidel u li kien ġie annullat mill-Board ta’ l-Appell?

Risposta:  
Il-kuntratt li ġie ffirmat kien dak sottomess wara li ġie modifikat.  Ta’ min wieħed jinnota li fir-rapport tiegħu, il-bord ta’ l-appell ma kienx annulla t-tender modifikata ta’ INSO iżda:

· Kien annulla d-deċiżjoni tal-Kumitat tal-Kuntratti li jagħti l-kuntratt lill-INSO.

· Kien skwalifika t-tender ta’ Hospitalia.

· Ordna lill-FMS biex iġġib kjarifika mingħand Simed simili għal dik li nġabet mingħand INSO.

· Talab lill-klijent li jekk din il-kjarifika tirriżultalha li l-offerta ta’ Simed tkun sostanzjalment konformi mat-termini tad-dokument tat-tender, il-kuntratt kellu jingħata lil Simed.

Riżultat:  

Il-klijent qabbad lill-istess konsulenti li kien evalwaw it-tenders oriġinali.  Dawn issottomettew rapport li kien jgħid li l-kjarifika li saret minn Simed ma kenitx sostanzjalment konformi kif mitluba skond l-artiklu 27.4 tat-tender document.  Sussegwentement, il-Kumitat tal-Kuntratti ta l-kuntratt lill-INSO bħala l-kumpannija li ssottomettiet l-aktar offerta vantaġġjuża.  

Perit Paul Camilleri

President

Foundation for Medical Services

FOUNDATION FOR MEDICAL SERVICES

Projected Final Cost - Mater Dei Hospital Project

BUDGET ITEM



Projected

Project Cost 






Lm

Land acquisition 



2,186,264

Project management cost
Estimated

7,000,000

Infrastructure works

Estimated 

3,000,000

Costs Pre-design and build contract
               22,352,008

Design and build lump sum

             139,000,000

Incoming works brought forward

                5,545,000

Approved variations to D&B


   41,819

Medical equipment and surgical 

Instruments

Estimated
              26,500,000

Information technology
Estimated 
              10,000,000

Furniture & fittings 

Estimated 
                6,000,000

Total excludingVAT                                       
           221,625,091

It-tieni ittra li hija ndirizzata lill-Onor. Mangion u mibgħuta mill-Onor. Tonio Fenech, Segretarju Parlamentari fil-Ministeru tal-Finanzi, tgħid hekk:

“22 November 2005

Dr. Charles Mangion

Chairman

Public Accounts Committee

House of Representatives

Valletta

Dear Charles

Contract for Medical Equipment including attachments to contract

We refer to your request for the Medical Equipment Contract (The INSO Contract) that resides with the Foundation for Medical Services (FMS).  I also refer to our telephone conversation this morning.  

Kindly note that the INSO contract is a sensitive document that is commercial in nature.  Placing the document in the public domain may result in commercial damages being incurred by the contracting parties, thus impacting the Mater Dei Hospital project negatively. As such, it is not in Government’s interest, and therefore not in the FMS’s interest either, to place this document within the public domain.  

Having said that, we have the greatest respect to the Public Accounts Committee and its work.  As such, we once again invite you to view this document privately, with the appropriate confidentiality arrangements and insurances, such that your information requirements are satisfied.  In this case, please do not hesitate to call the undersigned so that this may take place at your convenience.

Yours sincerely

Tonio Fenech

Parliamentary Secretary

in the Ministry of Finance

cc
Hon. Louis Deguara M.D. M.P. – Ministry of Health, the Elderly and Community Care

Paul Camilleri – President, FMS”.

  THE CHAIRMAN:  Nirringrazzjak. Fir-rigward ta’ l-aħħar ittra u l-implikazzjonijiet tagħha, is-Sedja tixtieq tivverbalizza l-punti li se nsemmi.

L-ewwelnett huwa inaċċettabbli għal dan il-Kumitat li dokument li ġie ppreżentat  fil-Parlament u allura huwa fil-mansjoni tal-Kumitat li jevalwah - standing order 120 E (c) jgħid li dan il-Kumitat huwa obbligat jevalwa u jiskrutinja kull spiża tal-gvern u ta’ awtoritajiet statutorji li l-kontijiet tagħhom huma ppreżentati fil-Parlament - ...  Aħna hawnhekk qegħdin nitolbu għal kuntratt li għadda mill-proċess tat-tendering, ġie mogħti u approvat u qed jitħallas mill-fondi pubbliċi skond kif jidher mill-istess kontijiet.  Għalhekk is-Sedja tħoss li dan id-dokument għandu jiġi sottomess lill-Kumitat biex ikun jista’ jaqdi l-funzjoni tiegħu.  

It-tieni punt li rrid nissolleva huwa li jekk il-prassi se tkun li kuntratti pubbliċi, huma x’inhuma, li għaddew mill-proċess pubbliku tat-tendering ikunu miżmuma abbażi tal-fatt li huma ta’ natura kummerċjali, allura din se tirrendi lil dan il-Kumitat ineffiċjenti u prattikament temaskulah.  

Għaldaqstant, bis-saħħa ta’ standing order 120 E (g) li jgħid li l-Kumitat għandu jirrapporta lill-Kamra dwar kull kont, rapport jew dokument, jien se nitlob lill-iSpeaker sabiex jagħti ruling dwar dan, ċioe` dwar jekk dokumenti ta’ dan it-tip marbutin mal-funzjoni u l-manzjoni ta’ dan il-Kumitat għandhomx jinżammu minħabba r-raġuni ta’ kunfidenzjalita` kummerċjali.  

Punt ieħor li xtaqt nagħmel hu dwar dak li qalli s-Segretarju Parlamentari Tonio Fenech fl-ittra tiegħu, ċioe` li kemm jien kif ukoll il-Membri ta’ dan il-Kumitat nistgħu naraw dan id-dokument privatament “with the appropriate confidentiality arrangements and insurances”.  Kif jaf kulħadd, dan huwa kumitat pubbliku, jiġi trasmess ukoll tramite l-mezzi tax-xandir, huwa miftuħ għal kulħadd u huwa pubbliku appuntu biex jassigura t-trasparenza fil-funzjoni u l-ħidma tal-gvern u l-entitajiet tiegħu.  Għaldaqstant il-fatt li jkollna l-offerta biex narawh b’mod kunfidenzjali u jkun hemm l-assigurazzjoni tal-privatezza, tmur ‘il hinn u ma taqdix l-obbligi u l-funzjonijiet li ġew mogħtija lil dan il-Kumitat mill-Parlament.  Dawn huma l-kummenti tiegħi.  

L-Onor. Tonio Fenech.

  ONOR. TONIO FENECH (Segretarju Parlamentari):  Ovvjament jien m’iniex se niċħad id-dritt liċ-chairman jekk irid jirrapporta lill-President tal-Kamra, pero` xtaqt  niċċara xi affarijiet.  

L-ewwelnett m’hu qed jiġi miċħud l-ebda dritt; aħna nirrikonoxxu li Membri tal-Kumitat jista’ jkollhom ix-xewqa biex jissodisfaw ruħhom li jħarsu lejn id-dettalji ta’ dan il-kuntratt, pero` wieħed ma jistax jinjora l-implikazzjonijiet jekk jiġu ppubblikati ċerti dokumenti.  Fil-gvern sħiħ hemm ħafna dokumenti li għalkemm huma dokumenti tal-gvern ma jiġux ippubblikati, jiġifieri dan mhux l-ewwel dokument fl-istorja ta’ pajjiżna li għandna mhux ippubblikat, anzi għandna t-tradizzjonijiet li jgħidulek li ċerti dokumenti jistgħu jiġu miftuħa u ppubblikati wara 50 sena. 

Irrid ngħid ukoll li din il-kwestjoni ma qamitx biss f’dan il-Kumitat imma qamet anke fil-Parlament innifsu meta l-Onor. Michael Farrugia kien talab lill-ministru tas-saħħa ta’ dak iż-żmien biex jippreżenta lill-Kamra d-dokument u safejn naf  jien il-ministru dak iż-żmien kien għamel l-istess stedina u l-oppożizzjoni ma kenitx marret għand is-Sedja u talbet rimedju ulterjuri, jiġifieri forsi wieħed jistaqsi għaliex issa trid dan ir-rimedju għalkemm ovvjament nerġa’ ngħid li ma nistax niċħdilha dan id-dritt.  

Min-naħa l-oħra l-gvern m’għandux problema jekk għal raġunijiet tekniċi dan il-Kumitat jitlob lill-Awditur Ġenerali jidħol jagħmel il-verifika hu, wara kollox nafu li l-Awditur Ġenerali għandu dik il-funzjoni.  Pero` tajjeb ngħid hawnhekk li anke meta din it-talba kienet saret fl-istess public appeals board tal-proċess tal-kuntratti, kienet ġiet rifjutata minn dan l-istess bord u ċ-chairman kien għamel statement ċar fejn qal li mhux se jaċċetta li se jkun hemm min jipprova, għax jara dak il-kuntratt, jagħmel xi fishing expedition. Issa jien m’iniex qed ngħid l-oppożizzjoni se tagħmel fishing expedition minn dan il-kuntratt, imma huwa ovvju li waqt li ġenwinament jien m’għandix dubju li l-oppożizzjoni trid tarah għas-sodisfazzjon tagħha, se jkun hemm min –  once li poġġejnih fuq il-Mejda tal-Kamra jista’ jiġi any Tom, Dick and Harry u jarah - għax għad għandu skop kummerċjali biex jipprova jostakola, jew jieħu xi rimedju, jew jara jekk kellux raġun, idaħħalna mill-ġdid f’sitwazzjoni fejn terġa’ tinfetaħ xi kawża, imbagħad nagħmlu xi mandat ta’ inibizzjoni u nispiċċaw li proġett li rridu nlestuh, inwaqqfuh, b’miljuni kbar ta’ spejjeż involuti fil-proċess - kull ġurnata li tgħaddi qed tiswa lill-pajjiż il-flus - sempliċement għax biex inkun trasparenti poġġejt dokument fuq il-Mejda tal-Kamra.  

Jien nirrispetta lil din il-Kamra, pero` nappella wkoll lill-oppożizzjoni li tagħraf is-sensittivita` ta’ din il-materja u li l-gvern qed jieħu din id-deċiżjoni mhux b’xi laxkezza jew b’xi kapriċċ imma għax għandna l-interess tal-pajjiż fuq quddiem nett.  Nerġa’ ngħid li m’aħniex niċħdu d-dritt ta’ dan il-Kumitat li jivverifika u janalizza u nerġa’ nistieden liċ-chairman biex jekk għandu xi dubji jagħmel il-mistoqsijiet bil-miktub lill-Awditur Ġenerali u jidħol hu jagħmel l-investigazzjoni tiegħu, dejjem jekk ovvjament ma jridux jiġu jaraw id-dokumenti privatament kif anke stedint fl-istess ittra tiegħi.

  THE CHAIRMAN:  Dan huwa kumitat tal-kontijiet pubbliċi u l-funzjonijiet tiegħu huma determinati ċari minn standing order 120 E tal-Kamra.  Fl-opinjoni tas-Sedja dan huwa dokument essenzjali biex il-Kumitat ikun jista’ jevalwa dan il-kuntratt li jiswa iktar minn €62 miljun - għandna  hawnhekk id-dettalji tiegħu – liema flus se jitħallsu mill-fondi pubbliċi.  Dan il-kuntratt ġie mogħti, għadda l-proċess kollu, ingħalaq, qed jiġi attwat u allura bl-ebda mod ma l-Kumitat qiegħed jeċċedi l-awtorita` tiegħu li jidħol f’xi deċiżjoni eżekuttiva tal-gvern, għax id-deċiżjoni ttieħdet u ngħatat; sempliċement qed jaqdi l-funzjoni tiegħu ta’ skrutinju kif għandu d-dritt jagħmel u wara li jkun sar l-iskrutinju għandu dritt li jitlob ukoll lill-Awditur Ġenerali sabiex jivverifika aktar.  

Jien ninnota l-kummenti ta’ l-Onor. Tonio Fenech - liema kummenti kienu diġa` ġew espressi lili telefonikament kif hemm riferenza fl-istess ittra - imma kif għedt dakinhar, inħoss li jekk tiżviluppa din il-konswetudni, dan il-Kumitat ikun qed jiġi emaskulat, ħaġa li jiena bħala chairman tiegħu ma nistax nittollera.  Ma nafx jekk hemmx xi kummenti oħra.

  ONOR. TONIO FENECH:  Mr Chairman, inti għamilt statement fejn għedt li dan il-Kumitat jaqbel li għandu jiġi ppreżentat id-dokument.  Ma nafx li ħadna vot biex il-Kumitat jesprimi jekk huwiex qed jaqbel li d-dokument għandu jiġi ppreżentat.  

  THE CHAIRMAN:  Is-Sedja qed tesprimi din l-opinjoni, issa jekk xi ħadd mill-Membri jitlob li jittieħed vot dwar dan, ovvjament għandu kull dritt li jagħmel hekk.

L-Onor. de Marco.

  ONOR. MARIO DE MARCO:  Sur President, naħseb li ħadd hawnhekk m’huwa jiċħad il-fatt li dan il-Kumitat għandu funzjoni ta’ skrutinju u għalhekk wieħed għandu josserva l-fatt li l-Onor. Tonio Fenech qed jgħid li din m’hijiex kwestjoni li l-gvern qed jirrifjuta li dan il-Kumitat u l-Membri tiegħu jeżaminaw il-kuntratt.  Li kieku dan kien il-każ, wieħed jista’ jifhem il-kummenti tas-Sedja, pero` ladarba qed tingħata l-opportunita` lill-Membri kollha ta’ dan il-Kumitat li jeżaminaw dan il-kuntratt, allura l-eżerċizzju ta’ skrutinju effettivament jista’ jsir.  Li mhux qed isir hu li dan id-dokument jitqiegħed fl-hekk imsejjaħ dominju pubbliku jew fuq il-Mejda tal-Kamra għaliex malli nagħmlu hekk, il-kuntratt ikun qed imur ‘il hinn mill-iskrutinju ta’ dan il-Kumitat u jkun available għall-iskrutinju ta’ kulħadd.  Jien li naħdem ukoll bħala avukat fil-kamp kummerċjali, mhux l-ewwel darba li rajt din il-ħaġa għax kif taf anke inti, Sur President, li wkoll taħdem bħala nutar, ikun hemm ċerti rati min-naħa tas-suppliers li jkunu ta’ natura kompetittiva u s-suppliers li jkunu qegħdin jagħtu dawn ir-rati ovvjament ma jkollhomx ix-xogħol tagħhom limitat biss għall-gvern ta’ Malta, imma jkunu jridu jagħmlu xogħol ma’ diversi entitajiet.  Allura minħabba l-fatt li dawn ir-rati huma ta’ natura kummerċjali, ħafna suppliers ma jeħdux gost li r-rati tagħhom jiġu żvelati lil kulħadd għaliex jekk għall-argument lil Ċisju tawh rata preferenzjali, ma jkunux iridu li ħaddieħor ikun jaf dik ir-rata li ġiet offruta lil Ċisju.  

Fil-fatt dan l-aħħar kelli każ fejn kumpannija kienet qiegħda tagħmel eżerċizzju ta’ due diligence biex takkwista shares ġo kumpannija pjuttost kbira u kellna preċiżament l-istess sitwazzjoni fejn ix-shares ta’ din il-kumpannija kienu qegħdin open to acquisition u waqt li kien qed isir eżerċizzju ta’ due diligence ċerti kuntratti li kellha ma’ suppliers ma ġewx sottomessi għal skrutinju, preċiżament minħabba n-natura kummerċjali tar-rati li kienet toffri.  Issa hawnhekk aħna qegħdin f’sitwazzjoni fejn filwaqt li mhux qed jiġi mċaħħad id-dritt lill-Kumitat sabiex jeżamina dan il-kuntratt, qed nevitaw li l-kuntratt jispiċċa fid-dominju pubbliku minħabba n-natura kummerċjali tiegħu.  U naħseb li għandna nagħmlu distinzjoni bejn li kieku l-gvern qabad u qal li ma nistgħux narawh u bejn li qed jgħid li nistgħu narawh b’mod kunfidenzjali.  

  THE CHAIRMAN:  Nirringrazzjak u ninnota l-kumment tiegħek, pero` niġbed l-attenzjoni tal-Membri tal-Kumitat li dan huwa kumitat pubbliku u d-dokumenti li jkunu quddiemu huma ntiżi għall-iskrutinju pubbliku u għalhekk jien ma nħossx li kuntratti li qegħdin in the public domain …

  ONOR. TONIO FENECH:  Il-kuntratt mhux qiegħed fid-dominju pubbliku; inti bħala chairman – u mhux il-Kumitat – qed titlob li jkun.

  THE CHAIRMAN:  Qed nitolbu li jkun għaliex huwa kuntratt imħallas …

  ONOR. TONIO FENECH:  Dan mhux kuntratt irreġistrat jew insinwat!

  THE CHAIRMAN:  Kieku huwa hekk ma nitolbux lill-ministru!  Dan huwa kuntratt li tħallas minn fondi pubbliċi, għadda mill-proċess trasparenti tat-tendering u tal-contracts committee - li safejn naf jien minnu nnifsu wkoll huwa proċess li għandu ċerti regoli biex jassigura t-trasparenza - u għaldaqstant huwa kuntratt li dan il-Kumitat għandu dritt jitlob, jiġifieri dan il-Kumitat mhux qed imur oltre l-awtorita` tiegħu.  Kull dokument li jintalab minn dan il-Kumitat għandu jkun intavolat quddiemu għax huwa appuntu kumitat għall-kontijiet pubbliċi u kwalunkwe analisi trid issir bl-iktar mod miftuħ u trasparenti u fil-pubbliku.

Għaldaqstant jien nerġa’ nissolleva u nissottolinea r-rimarki li għamilt fil-bidu.

  ONOR. TONIO FENECH:  Mr Chairman, l-ewwelnett anke l-liġi tal-procurement titkellem fuq il-kunfidenzjalita` tal-kuntratti li jagħmel il-gvern; mhux kull kuntratt li jagħmel il-gvern awtomatikament ifisser li huwa dokument pubbliku.  Il-pajjiż għandu l-istrutturi biex jassiguraw it-trasparenza -  għandna dipartiment tal-kuntratti u għandna contracts appeals board li qegħdin hemmhekk f’isem il-poplu biex jaqdu funzjoni u huma fdati biex jaqdu dik il-funzjoni.  Ma jfissirx li issa d-dipartiment tal-kuntratti jibda jiftaħ public hearings fejn kulħadd ipoġġi madwar il-mejda u jara l-karti kollha!  Hemm proċeduri, normi u liġijiet x’jiġu osservati.  Once li l-istrutturi li qegħdin hemm biex jaqdu funzjoni pubblika, jaqdu din l-istess  funzjoni allura rasna mistrieħa li hemm it-trasparenza.  Għandna mbagħad strutturi oħra biex jassiguraw it-trasparenza, fosthom l-Awditur Ġenerali li ma jippubblikax id-dokumenti kollha li jara malli jagħmel rapport, imma jippubblika l-konklużjonijiet tiegħu, dejjem jekk iħoss li għandu jippubblikahom għax anke hemm għandu d-diskrezzjoni.  Mela l-premessa li għax dokument huwa tal-gvern jew huwa kuntratt li qed jitħallas minn flus il-poplu Malti huwa awtomatikament kuntratt pubbliku, m’hijiex vera.  

It-tieni nett, il-Kumitat, jew aħjar Membru fil-Kumitat, talab liċ-chairman ta’ l-FMS biex jippreżenta dan il-kuntratt.  Ovvjament iċ-chairman kellu bilfors jirriferi lill-ministru tiegħu, li f’dan il-każ huwa jien, jekk hu jistax jagħmel dan, u l-gvern ħa d-deċiżjoni li dan ma jagħmlux.  Issa li ġiet is-sitwazzjoni biex niddeċiedu, dan il-Kumitat qed jitlob lill-gvern biex jippubblikah?  Għax s’issa ċ-chairman qed jitlob biex dan id-dokument jiġi ntavolat.  Jien għadni ma nafx li l-Kumitat sħiħ qed jitlob li dan jiġi ntavolat u jekk mhux il-każ li l-Kumitat qed jitlob allura ma nafx għaliex qed intawlu din id-diskussjoni; forsi għandna mmorru għall-vot dwar jekk il-Kumitat iridx li dan id-dokument jiġi ntavolat.  

  THE CHAIRMAN:  Jekk fhimtek sew, Onor. Fenech, inti qed tagħmel proposta formali li d-dokument mitlub, ċioe` il-kuntratt tal-medical equipment ta’ l-iSptar Mater Dei m’għandux jiġi ntavolat …

  ONOR. TONIO FENECH: … minħabba r-raġunijiet li tajna fl-ittra tagħna.

  THE CHAIRMAN:  … quddiem il-Kumitat għall-Kontijiet Pubbliċi għar-raġunijiet espressi.

  ONOR. TONIO FENECH:  Mhux eżattament hekk, Mr Chairman.  Jien qed nagħmel id-domanda jekk il-Kumitat hux qed jitlob id-dokument.  Il-Kumitat qed jitlob id-dokument?

  THE CHAIRMAN:  Jien qed nistaqsi jekk intix se tagħmel mozzjoni …

  ONOR. TONIO FENECH:   Imma mhux mozzjoni biex jiġi approvat li jien ma nagħtihx!  Jien qed nistaqsi jekk hemmx talba biex dan jingħata.  Agħmel mozzjoni biex dan jingħata!  

  THE CHAIRMAN:  Jien fil-bidu għedt li se nirrapporta dwar dan il-progress  lill-Parlament skond subinċiż (g) ta’ Standing Order 120E u nitlob ruling mingħand l-iSpeaker bħala l-President tal-Kamra. 

  ONOR. TONIO FENECH:  Imma r-ruling irid jingħata fuq il-punt li l-Kumitat talab għal dokument li ma ġiex ippreżentat.  Issa jien qed nistaqsi:  Il-Kumitat formalment talab għal dokument li mhux se jiġi ppreżentat?

  THE CHAIRMAN:  Iva, kien hemm talba.

  ONOR. TONIO FENECH:  Kien hemm talba minn Membru mhux mill-Kumitat.  Issa se ssir talba mill-Kumitat għad-dokument?

  THE CHAIRMAN:  Kien hemm talba minn Membru fis-seduta ta’ qabel - fil-kas inġibu l-minuti - u ħadd mill-Kumitat ma oġġezzjona għaliha.

  ONOR. TONIO FENECH:  Jekk ġietx raised oġġezzjoni ma nistax ngħid għax ma kontx hawn, forsi jista’ jirrispondi ħaddieħor, imma jista’ jkun li ġara hekk għax ma kenux konxji li d-dokument fih affarijiet ta’ natura kummerċjali sensittiva.

  THE CHAIRMAN:  Onor. Fenech, fl-aħħar seduta kien hemm diversi talbiet mill-Onor. Michael Farrugia, fosthom li jiġi ntavolat dan il-kuntratt.  Tant ma kienx hemm oġġezzjoni  għal din it-talba li ċ-chairman ta’ l-FMS, għalkemm tard, kien bagħat ir-risposti għal mistoqsijiet varji li nqraw fil-bidu ta’ din is-seduta u fir-rigard ta’ dan il-kuntratt ġiet l-ittra min-naħa tiegħek kif ukoll ittra on the same lines - li wkoll inqrat illejla - min-naħa taċ-chairman ta’ l-FMS.  Jiġifieri t-talba għal dan id-dokument saret qabel minn Membru u ħadd mill-Membri l-oħra ma sab oġġezzjoni għaliha.  Minn kemm ilu mwaqqaf dan il-Kumitat qatt ma naf li kien hemm mozzjoni formali għal xi talba li tkun saret għal dokument jew informazzjoni ħlief meta kien hemm oġġezzjoni.  Allura jien qed nistaqsi jekk hijiex se ssir mozzjoni formali li tgħid li l-Kumitat qed joġġezzjona għat-talba magħmula mill-Onor. Michael Farrugia fis-seduta tas-26 ta’ Ottubru biex dan id-dokument jiġi ntavolat.  

L-Onor. de Marco.

  ONOR. MARIO DE MARCO: Sur President, jien kont preżenti għall-aħħar laqgħa u ovvjament f’dak l-istadju ma kienx il-każ fejn wieħed joġġezzjona jew ma joġġezzjonax għaliex ħadd ma kien jaf il-kontenut ta’ dan il-kuntratt u ħadd ma kien jaf x’inhi l-pożizzjoni tal-partijiet ta’ dak il-kuntratt għax aħna hawnhekk estranei għalih.  Veru li saret talba minn Membru u ma kienx hemm oġġezzjoni min-naħa tal-Membri l-oħra ta’ dan il-Kumitat għaliha, pero` llum li hemm ir-risposta min-naħa tal-gvern li qed jgħid li filwaqt li l-kuntratt se jkun available għall-iskrutinju tal-Membri ta’ dan il-Kumitat mhux se jitqiegħed fid-dominju pubbliku, jien naħseb li wieħed għandu jara jekk il-Kumitat - issa bħala Kumitat mhux iktar bħala Membru - hux se jkompli jinsisti biex dan id-dokument jitqiegħed fuq il-Mejda tal-Kamra.  Jiġifieri issa l-argument m’għadux fuq il-vot o meno, pero` għandu jkun - u naħseb li din hija d-deċiżjoni li għandu jieħu dan il-Kumitat – jekk fid-dawl ta’ din ir-risposta l-Kumitat bħala Kumitat hux se jkompli jinsisti li dan id-dokument jitqiegħed fuq il-mejda.  

  THE CHAIRMAN:  Mela rridu norbtu kemm it-talba kif ukoll ir-risposta għax ma nistgħux nirriferu għar-risposta u t-talba nħalluha barra nkella ma ssegwix.  Mela nħalli f’idejkom biex tressqu l-mozzjoni.  

  ONOR. TONIO FENECH:  Mela nippreżenta din il-mozzjoni:  

“Fid-dawl tar-risposta li ngħatat mill-gvern għat-talba li saret minn Membru tal-Kumitat għall-Kontijiet Pubbliċi biex jiġi ppreżentat il-medical equipment contract ta’ l-INSO contract, dan il-Kumitat jirtira t-talba tiegħu għall-preżentazzjoni ta’ dan il-kuntratt mingħajr ma jiċħad id-dritt li jekk hemm xi Membru li jixtieq jagħmel xi skrutinju ta’ dan il-kuntratt dan jagħmlu fit-termini ta’ l-istess ittra li ppreżenta l-gvern lil din il-Kamra.”.

  THE CHAIRMAN:  Niġbed l-attenzjoni tal-pubbliku preżenti sabiex jekk ikun hemm xi ħadd li jrid jersaq ikellem lil xi Membru tal-Kumitat, l-ewwel issir talba mill-istess Membru.  Dan sabiex inżommu l-ordni u kollox issir b’mod trasparenti .  

Nitlob issa lis-segretarja sabiex taqra l-mozzjoni għall-formalita` ħalli nġibuha għall-vot:

  L-ISKRIVANA TAL-KUMITAT:  Fid-dawl tar-risposta li ngħatat mill-gvern għat-talba li saret minn Membru tal-Kumitat għall-Kontijiet Pubbliċi biex jiġi ppreżentat il-medical equipment contract ta’ l-INSO contract, dan il-Kumitat jirtira t-talba tiegħu għall-preżentazzjoni ta’ dan il-kuntratt mingħajr ma jiċħad id-dritt li jekk hemm xi Membru li jixtieq jagħmel xi skrutinju ta’ dan il-kuntratt dan jagħmlu fit-termini ta’ l-istess ittra li ppreżenta l-gvern lil din il-Kamra.

  THE CHAIRMAN:  Se npoġġi l-mozzjoni għall-vot.  Dawk favur?  (Onor Membri:  Aye)  Dawk kontra?  (Onor. Membri:  No) Carried.  

Il-mozzjoni għaddiet.  

  THE CHAIRMAN:  Nistgħu issa nipproċedu u nsejjaħ fuq il-mejda magħna l-uffiċjali ta’ l-FMS kif ukoll lill-Awditur Ġenerali.

RAPPORTI ANNWALI U STQARRIJIET FINANZJARJI TAL-FONDAZZJONI GĦAS-SERVIZZI MEDIĊI GĦAS-SNIN LI GĦALQU FIL-31 TA’ DIĊEMBRU 2003 U FIL-31 TA’ DIĊEMBRU 2004 (Kont.)
Is-Sur Joseph G. Galea u l-Perit Paul Camilleri ħadu posthom madwar il-Mejda.

  THE CHAIRMAN:  Hemm domandi?

  IL-PERIT PAUL CAMILLERI (President, FMS):  Mr Chairman, nista’ nżid xi ħaġa mad-diskussjoni li saret?

  THE CHAIRMAN:  Le, id-diskussjoni ngħalqet għax ittieħed il-vot fuq il-mozzjoni.  Hawn domandi min-naħa tal-Membri tal-Kumitat? 

L-Onor. Fenech.

  ONOR. TONIO FENECH:  Mr Chairman, nixtieq li din il-Kamra tiddeċiedi kemm għandha bżonn aktar ħin għal dawn ir-rapporti; diġa` ħadna żewġ seduti – b’tal-lum tlieta – u filwaqt li l-gvern m’għandux oġġezzjoni li ntawlu d-diskussjoni,  nemmen li llum id-diskussjoni għandha tingħalaq.  Nerġa’ ngħid li jekk hemm ix-xewqa li ndumu aktar, din in-naħa tal-Kamra m’għandhiex oġġezzjoni imma ma naħsibx li għandna nibqgħu ntawlu aktar id-diskussjoni.  

Barra minn hekk, Mr Chairman, nixtieq ukoll niġbidlek l-attenzjoni li qed isiru ħafna domandi li huma ‘l hinn minn dak li hemm fil-financial statements li ppreżentat l-FMS għas-snin 2003 u 2004.  Jien nitlob li d-domandi jkunu relatati ma’ dak il-perijodu u mhux ma’ x’inhuma l-pjanijiet tal-gvern fuq ħafna materji li huma marbuta mas-saħħa li żgur m’hijiex il-kompetenza ta’ l-FMS li tirrispondi għalihom.  Dawn jistgħu jiġu diretti faċilment lill-ministru responsabbli anke b’domandi parlamentari fil-ħin allokat apposta fil-Parlament.

  THE CHAIRMAN:  Aktar mistoqsijiet?  L-Onor. Michael Farrugia.

  ONOR. MICHAEL FARRUGIA:  Fir-risposta għal-domanda numru 4 li ngħatat lilna hemm li “il-kuntratt li ġie ffirmat kien dak sottomess wara li ġie modifikat”.  Qed nifhem tajjeb li l-kuntratt li ġie miftiehem bejn l-FMS u l-kumpannija INSO ma kienx dak li ġie ppreżentat l-ewwel darba imma kien dak li kien ġie ppreżentat u li kien hemm ir-rieda li jiġi ffirmat mad-Dipartiment tal-Kuntratti?  

  IL-PERIT PAUL CAMILLERI:  Ir-report of the public contracts appeals board – li huwa dokument pubbliku – jirrispondi din id-domanda b’mod ċar.  Il-kuntratt per se ma nbidilx.  Kif tafu, il-proċedura biex jiġu konklużi n-negozjati kienet suġġetta għal ċerti kontroversji u challenges u saret taħt l-iskrutinju tal-contracts committee.  Sussegwentement ġie indikat lill-FMS li seta’ jiġi ffirmat il-kuntratt.  Dwar jekk kienx kuntratt mibdul jew kienx hemm ċerti kjarifiki, hawn ivverbalizzat x’qalu l-konsulenti; il-kuntratt per se li ġie ffirmat kien l-istess kuntratt li kien inħareġ mat-tender u l-lista ta’ l-apparat baqgħet ukoll l-istess.

  ONOR. MICHAEL FARRUGIA: Ħalli nara jekk fhimtekx tajjeb.  Mela inti qed tgħid li l-apparat mediku bl-affarijiet kollha li kien hemm u bid-ditti b’kollox li kienu mniżżlin fil-kuntratt oriġinali li kien hemm fit-tender kienu l-istess …

  IL-PERIT PAUL CAMILLERI:  Le, m’għedtx hekk.

  ONOR. TONIO FENECH:  Point of order, Mr Chairman.  Aċċettajna li nirrispondu domanda anke bil-miktub li ma kenitx fl-ambitu taċ-chairman ta’ l-FMS li jirrispondi, għax lanqas nistgħu ngħidu li n-nefqa fuq l-apparat mediku kienet bdiet sa dak iż-żmien, u issa qed terġa’ ssir expedition fuq xi ħaġa li diġa` saret.  Dwar l-INSO kien hemm proċess sħiħ ta’ skrutinju minn appeals board li ppubblika l-proceedings kollha tiegħu.  Jiena ma nistax nifhem x’inhu l-iskop li nistaqsu lill-president ta’ l-FMS - li lanqas kien qed jippresjedi dawk il-proċeduri -  domandi li m’humiex il-kompetenza tiegħu li jirrispondi għax hu ġie mogħti kuntratt iffirmat.  Jiġifieri żgur li m’għandux jiġi mitlub jirrispondi hu.  Aħna hawnhekk qed niddiskutu l-accounts ta’ l-FMS għall-2003 u l-2004 li fihom m’hemm l-ebda nefqa relatata ma’ dan il-kuntratt.  Għalhekk jien, Mr Chairman, nitlob li d-domandi jsiru fuq l-accounts għas-snin 2003 u 2004 għax dan il-Kumitat dawn is-snin qed jiskrutinja u mhux is-snin ta’ wara; meta jiġu ppreżentati l-kontijiet ta’ l-2005 u l-2006 forsi wieħed jibda jifhem għaliex qed isiru d-domandi.  Jien għadni ma nistax nifhem fuq liema paġna tar-rapporti finanzjarji qed jagħmel id-domandi tiegħu l-Onor. Farrugia.

  THE CHAIRMAN:  Ħalli nifhem sew.  Jiġifieri sa l-2004 dan il-kuntratt ta’ l-equipment kien għadu ma ngħatax?

  ONOR. TONIO FENECH: M’iniex qed ngħid li ma kienx ingħata, qed ngħid li ma kenitx għadha saret nefqa fuqu u aħna hawnhekk qegħdin neżaminaw in-nefqa ta’ l-2003 u l-2004 mhux ta’ l-2005; meta jiġu l-accounts ta’ l-2005 nagħmlu d-domandi fuqhom.  Jien naħseb li wieħed l-ewwel irid ikollu l-kontijiet quddiemu qabel ma jagħmel id-domandi!

  THE CHAIRMAN:  Il-kontijiet ta’ l-2005, meta jiġu ppreżentati jġibu magħhom  mistoqsijiet oħra, imma l-fatt jibqa’ li fl-2004 dan il-kuntratt kien ingħata u kien ingħata b’mod pubbliku.  Fejn saru mistoqsijiet liċ-chairman li ma setax iwieġeb għax ma kellux it-tagħrif f’idejh jew għax talab l-għajnuna ta’ ħaddieħor biex ikun jista’ jirrispondi, aħna dejjem tajnih dan iċ-ċans.  Veru li fir-rapporti ma jidhirx li kien hemm nefqa fuq dan il-kuntratt imma l-fatt jibqa’ li sa dakinhar dan il-kuntratt kien ingħata u għalhekk ma naħsibx li għandna nirrestrinġu lil dan il-Kumitat milli jidħol f’ċerti aspetti oħra relatati mal-ħidma ta’ l-FMS.

  ONOR. MARIO DE MARCO:  Mr Chairman, il-funzjonijiet ta’ dan il-Kumitat joħorġu minn standing order 120E fejn subinċiż (ċ) tiegħu jgħid li l-Kumitat għandu “jeżamina l-kontijiet ta’ awtoritajiet statutorji inkluż organizzazzjonijiet parastatali”.  Huwa mod li wieħed jeżamina l-kontijiet ta’ dawn l-entitajiet u mod ieħor li noqogħdu nidħlu fil-kwestjoni tal-kuntratti li jkunu ffirmaw jew jekk il-kuntratt huwiex l-istess jew jekk inbidlitx ix-schedule jew le.  Hawnhekk qegħdin biex neżaminaw il-kontijiet; jekk se mmorru oltre dan inkunu qed immorru ultra vires id-doveri tagħna bħala Kumitat.

  THE CHAIRMAN:  Jiena bħala chairman ma naqbilx ma’ din l-interpretazzjoni.  Meta kontijiet ta’ awtoritajiet statutorji jiġu diskussi fil-plenarja ma jsirx hekk u dan jista’ jiġi kkonfermat mit-transcripts tad-debates.  (Interruzzjonijiet)  Imma jkunu ppreżentati fil-plenarja għax statutorjament huma obbligati li jkunu fil-plenarja u l-konswetudni fil-plenarja hi li jkun hemm il-kummenti dwar id-diskussjoni fuq kwalunkwe aspett li għandu x’jaqsam ma’ dawk il-kontijiet.   Peress li dawn l-accounts ma jkunux diskussi fil-plenarja, ikun qed jaqdi l-funzjoni tiegħu dan il-Kumitat - mhux għall-preżent biss imma anke għall-futur - li fid-diskussjonijiet li jkollu - u sal-lum dejjem hekk kienet il-konswetudni; jekk se ngħaddu mozzjoni biex nirrestrinġuha allura għandna nifformalizzawha - ...  

  ONOR. MARIO DE MARCO:  Aħna m’aħniex ngħidu li se nressqu mozzjoni biex nirrestrinġuha imma qed ngħidu li rridu neżerċitaw il-funzjoni tagħna fl-ambitu ta’ dak li joħroġ mill-istanding orders.  Id-drittijiet joħorġu mill-istanding orders u minn xejn iktar.

  THE CHAIRMAN:  U qed nagħtu l-interpretazzjoni ta’ l-istanding orders abbażi tal-prassi li kienu stabbiliti fil-plenarja meta jkun hemm kontijiet ta’ għaqdiet statutorji li bil-liġi jiġu diskussi fil-plenarja.  Dan il-Kumitat għandu l-funzjoni li jiddiskuti dawk il-kontijiet li fil-plenarja qatt ma jkunu diskussi, għalkemm l-oħrajn jistgħu jiġu diskussi wkoll jekk ikun hemm talba imma tkun superfluwa.  Aħna qegħdin nimxu bl-istess prassi li tiġi segwita fil-plenarja.

  ONOR. TONIO FENECH:  Bir-rispett kollu, Mr Chairman, ma naqbilx ma’ l-interpretazzjoni tiegħek.  Il-bieraħ fil-Parlament iddiskutejna l-estimi tal-Water Services Corporation imma d-domandi ma kenux qed isiru liċ-chairman tal-korporazzjoni  imma sar dibattitu u rrisponda l-ministru.  Hawnhekk f’dan il-Kumitat qed jiġu msejħin uffiċjali li ntalbu jkunu ppreparati biex jirrispondu fuq l-accounts tas-snin 2003 u 2004.  Jien qed inħoss li qegħdin nippruvaw naqbdu n-nies off the cuff - li fl-opinjoni tiegħi m’huwiex ġust - billi nagħmlulhom domandi dwar affarijiet li ma ppreparawx ruħhom għalihom għax huma relatati mas-sena 2005.  Jien ma naħsibx li dan juri sens ta’ rispett u ġustizzja lejn l-uffiċjali li għandna quddiemna.  Nerġa’ ngħid li dawn ġew mitluba uffiċjalment minn din il-Kamra li jagħtu rendikont għas-snin 2003 u 2004 u s’issa fuq dawn is-snin għadha ma saritx domanda mentri fuq is-sena 2005 qed isiru ħafna.  Meta jitressqu l-kontijiet għas-sena 2005 ħalli jsiru d-domandi, imma dawn il-kontijiet għadhom lanqas biss ingħalqu għax għad fadal xahar mis-sena, aħseb u ara kemm ġew audited u ppreżentati! Allura kif jista’ ċ-chairman jieħu responsabbilta` u jirrispondi għal ċerti domandi li huma relatati mas-sena 2005?! Jien naħseb li l-kumitat qed imur ultra vires.

  THE CHAIRMAN:  Is-Sedja ma tabbraċċax din l-opinjoni, pero` tajjeb li niġbdilkom l-attenzjoni li hawnhekk qegħdin nirriferu għar-risposti li ntbagħtu mill-istess chairman fl-ittra tiegħu tas-16 ta’ Novembru.  Jekk meta ssir domanda, iċ-chairman, jew xi ħadd mill-uffiċjali li lilhom tkun qed issir il-mistoqsija, jissolleva l-punt li m’għandux l-informazzjoni neċessarja, nagħmlu kif hija l-konswetudni li jsir, u nagħtuh ċans iġib dik l-informazzjoni neċessarja.  Jiġifieri ħadd m’hu qed iġiegħel lil xi ħadd li jagħti risposta there and then.  Jekk iċ-chairman qed iħossu li m’għandux l-informazzjoni neċessarja jista’ jgħidilna hekk u aħna nagħtuh iż-żmien li jixtieq biex ikun jista’ jipprepara ruħu, pero` naħseb li d-domandi huma relatati għaliex fl-2004 dan il-kuntratt kien ingħata.

  ONOR. MARIO DE MARCO:  Mr Chairman, dak li qed tgħid inti huwa ġust pero` insofar as it concerns il-kontijiet.  Jiġifieri jekk illum wieħed se jagħmel domanda lill-uffiċjali preżenti dwar xi ħaġa li għandha x’taqsam mal-kontijiet u għandu bżonn iktar informazzjoni biex iwieġeb il-mistoqsija, allura jista’ jmur lura, pero` naħseb li l-punt li ġie sollevat mill-Onor. Fenech huwa totalment differenti.  L-Onor. Fenech qed jgħid li l-mistoqsijiet li qed isiru m’humiex relatati mal-kontijiet.  Issa jekk hawnhekk qegħdin biex nipprovaw nagħmlu fishing expedition, naħseb li dawn aħjar nagħmluhom band’oħra f’postijiet aktar attraenti minn hawnhekk. 

  THE CHAIRMAN:  Jiena ma tantx immur fishing expeditions għax il-baħar jagħmilli ħażin, imma tajjeb infakkar lill-Membri tal-Kumitat - li wħud minnhom kienu preżenti anke għaż-żewġ laqgħat preċedenti - li l-oġġezzjonijiet li qegħdin jitqanqlu llum dwar dan, apparti li narahom jirrestrinġu l-ħidma ta’ dan il-Kumitat, qatt ma ġew sollevati qabel.  Kemm ilu mwaqqaf dan il-Kumitat qatt ma ġie premess li meta niddiskutu l-kontijiet kulma rridu nagħmlu huwa li naqbdu l-balance sheet u naraw x’nefqa saret u ma saritx mingħajr ma wieħed jitlob għal informazzjoni li tkun qiegħda fid-dominju pubbliku għax ikollha x’taqsam mal-ħidma ta’ l-entita statutorja.  Allura jien naħseb li jekk issa hemm oġġezzjoni għaċ-chairman li jirrispondi għal kwalunkwe mistoqsija ikun tajjeb li nifformalizzawha u ngħidu li hemm talba biex iċ-chairman ma jirrispondix għal “dan” u “dan” u naqbdu u nivvotaw fuqha.  Aħjar nagħmlu l-affarijiet ċari!

  ONOR. TONIO FENECH:  Mr Chairman, il-mod kif qed tpoġġi l-affarijiet ma naħsibx li hu ġust.  Jiena m’għandix dubju li ċ-chairman jixtieq li fejn jista’ jirrispondi, jirrispondi.  Għad-domandi li saru huwa seta’ qal li ma kenux dwar is-snin relatati u allura ma kienx se jirrispondi għalihom, imma aċċetta u rrisponda.  Imma issa għax għamel hekk, se noqogħdu naqbdu max-xagħra fl-għaġina u noqogħdu nistaqsuh x’jifhem bir-risposta li ta fuq affarijiet li huwa ovvju li dak li ma ħadniex billi ppubblikajna d-dokument issa nippruvaw neħduh billi noqogħdu nagħmlu ċerti domandi ripetuti?!  

Nerġa’ ngħid li s-snin li qed nitkellmu dwarhom huma l-2003 u l-2004 u din in-naħa m’hi qed titlob xejn ħlief li niddiskutu dawk is-snin.  L-accounts ta’ l-2005 għadhom lanqas ingħalqu aħseb u ara kemm nistgħu nibdew niddiskutuhom.  Jien naħseb li din hija talba leġittima minn din in-naħa; m’aħniex qed nippruvaw nirrestrinġu bl-ebda mod il-ħidma ta’ dan il-Kumitat speċjalment meta qed nistaqsu affarijiet liċ-chairman li lanqas huma tiegħu, imma huma tad-direttur tal-kuntratti u tal-contracts appeals board.  Lill-FMS ingħatalha kuntratt u ċ-chairman ma kellux id-deċiżjoni fuq l-għażla li saret.  Jiġifieri billi issa noqogħdu nistaqsu jekk dak kienx l-oriġinali …  Hu qed jesegwixxi l-kuntratt li ġie mogħti u naħseb li d-domanda min-naħa tagħna lilu trid tkun jekk hu huwiex qed jassigura ruħu li l-kuntratt li ġie mogħti qed jiġi segwit skond it-termini tal-kuntratt għax dik hija r-responsabbilta` ta’ l-FMS mhux kif ġie ġġudikat.  Jien naħseb li liċ-chairman ta’ l-FMS m’għandniex inpoġġuh f’sitwazzjoni li jrid jirrispondi għal ħaddieħor imma għandu jiġi mistieden jirrispondi għal dawk l-affarijiet li jappartjenu lilu, l-affarijiet l-oħra l-Onor. Membru jista’ jmur fil-Parlament u jistaqsihom lill-ministru konċernat għax dak huwa responsabbli ta’ kollox.  Iċ-chairman ta’ l-FMS hu responsabbli għall-ħidma ta’ l-FMS u l-ħidma ta’ l-FMS fuq  il-kuntratt ta’ l-INSO hu li ngħatat kuntratt u trid tara li dak il-kuntratt jiġi esegwit skond it-termini tal-kuntratt.  U allura nerġa’ ngħid li d-domandi għandhom ikunu:  Inti qed tesegwihom it-termini ta’ dak il-kuntratt, Mr Chairman?  Mhux noqogħdu ngħidulu:  Imma l-ftehim kien dak li kien oriġinarjament sottomess?  Jekk il-proċess m’għamlux hu għalfejn qed tistaqsihom lilu dawn l-affarijiet?  M’huwiex fair!  

  THE CHAIRMAN:  Kemm iċ-chairman ta’ l-FMS kif ukoll kull uffiċjal ieħor li jħoss li m’għandux il-kompetenza li jirrispondi għandu jissolleva dan il-punt u jien ċert li dan il-Kumitat jaċċetta.  Nappella wkoll lill-Membri ta’ dan il-Kumitat sabiex jivverbalizzaw il-mistoqsijiet tagħhom bl-aktar mod preċiż u straight to the point fuq dak li jkunu jridu jirriferu ħalli ma jkunx hemm lok ta’ miżinterpretazzjoni dwar il-mod kif qed jiġu magħmluha dawn id-domandi.

L-Onor. Farrugia.

  ONOR. MICHAEL FARRUGIA:  Nispera ma jkunx hemm oġġezzjoni oħra issa!   

Xtaqt nistaqsi jekk fil-mod kif qed isir il-proċess hux se jkun hemm service agreement, jew inkella hux se jkun hemm agreement biss mal-kumpannija li timmanifatturah. 

  IL-PERIT PAUL CAMILLERI:  Hemm provision fil-kuntratt li jipprevedi dawn l-affarijiet - id-dettalji tagħhom ma nistax nagħtihomlok issa għax huwa kuntratt daqsxejn twil -  u kienet ħarġet it-tender li tkopri elementi ta’ spare parts, maintenance, eċċ. Jiġifieri t-tender ħarġet hekk u fil-kuntratt hemm ċerti previżjonijiet li jirregolaw dan.

  ONOR. MICHAEL FARRUGIA:  U nassumi li dan m’għandniex aċċess għalih lanqas.

  ONOR. TONIO FENECH:  Nerġa’ ngħid li jista’ jkollok aċċess privatament.

 ONOR. MICHAEL FARRUGIA:  Privatament ma narah xejn u nagħlaq ħalqi  għax hekk triduni; nibla’ l-affarijiet li jkun hemm ħżiena.

  THE CHAIRMAN:  Onor. Farrugia, nevitaw il-kummenti.  

Xtaqt nistaqsi x’tip ta’ service contract hemm.  Dan jipprovdi għat-taħriġ tan-nies?  X’garanziji għandu? Naħseb li tista’ tipprovdiha din l-informazzjoni.

  IL-PERIT PAUL CAMILLERI:  Naf li hemm fil-kuntratt pero` id-dettalji ovvjament ma nafhomx bl-amment.  Dwar x’jista’ u ma jistax jitqiegħed fuq din il-mejda, imbagħad eventwalment fuq il-mejda tal-Kamra rrid ngħid li fl-ambitu tad-diskussjoni li saret aktar kmieni nixtieq li niġi dirett sia mill-ministru li jiena nirrispondi lejh u sia legalment għax dawn il-punti tal-kuntratt - u fittxejt sew x’intqal fl-appeals board – kienu punti delikati ħafna u ġie maqbul ukoll mill-avukati - li kienu pjuttost aggressivi fil-konfront tal-gvern minħabba li kien kuntratt daqsxejn qawwi u huma dehrilhom li kellhom jieħdu l-kuntratt huma – li minħabba n-natura kummerċjali kellhom jaraw ċerti affarijiet, jagħmlu d-domandi dwar x’riedu jaraw, imbagħad tingħata lilhom l-opportunita` li jaraw dik il-parti speċifika.  Jiġifieri jien nixtieq nieħu d-direzzjoni qabel ma nkun nista’ nirrispondi speċjalment fl-ambitu tad-diskussjoni li saret fil-bidu tal-laqgħa.  

Xtaqt inżid ngħid ukoll li d-dokument ta’ l-appeals board huwa dokument pubbliku.  Kieku l-kuntratt ma ngħatax kien ikun hemm ċerti danni li diga` rriferejt għalihom.  L-aħħar darba saret domanda dwar claims u rrid ngħid li kien hemm claim żgħira minħabba li l-kuntratt dam ma ngħata.  Jiġifieri l-kuntratt ġie ffirmat wara direzzjoni mid-Dipartiment tal-Kuntratti li ħa l-oneru u r-responsabbilta` f’idejh u wasal għal konklużjoni.  Allura, kif spjega l-Onor. Fenech, l-FMS ġiet mitluba tiffirma l-kuntratt għall-apparat mediku.

  ONOR. MICHAEL FARRUGIA:  Fil-kuntratt li ġie miftiehem fit-23 ta’ Jannar, 2004 kien hemm il-kumment li:  The supplies and services referred to in the tender documents viz. five years for mandatory spare parts; post warranty five years service and maintenance contract; annual running costs as consumables; management execution of transfer service; and management of other contracts are being excluded from this contract but the client retains the right to extend this contract to include any or all of the above supplies and services at the price quoted in the tender bid. 

Imbagħad il-kuntratt ikompli jgħid:  Should the client decide to exercise such right, for the avoidance of doubt it is agreed that a tender cost quoted in the post warranty five year service and maintenance contract will be of “so much” Euros  and includes the cost of the five years mandatory spare parts.  Imbagħad hemm appendiċi li s’issa għadu qed jiġi miżmum.  Il-klijent fil-fatt ħadu l-kuntratt tal-post warranty service?    

  IL-PERIT PAUL CAMILLERI:   Nirrispondik bil-miktub.  

  ONOR. TONIO FENECH:  Ir-realta` hi li d-deċiżjoni għadha ma tteħditx;  fil-kuntratt hemm option li l-gvern jista’ jeżerċita imma fil-fatt għadu ma eżerċitahiex.  U dik hija waħda mir-raġunijiet għaliex l-appendiċi ma jistgħux jiġu żvelati - għad hemm commercial issues to be taken.  Jekk jien noħroġ l-appendiċi fuq is-service  agreement jibdew jiġuni nies li jgħiduli li se jagħmlu undercutting minn “hawn” u minn “hemm”. Jiġifieri hemm commercial issues mhux m’hemmx. Jien nifhem l-attitudni li qed tieħu l-oppożizzjoni imma nerġa’ ngħid li hemm commercial issues.  Jien nappella liċ-chairman sabiex jekk jogħġbu jara li d-domandi jkunu relatati mas-snin 2003 u 2004 u fejn ikunu beyond jgħid li huma beyond.

   THE CHAIRMAN:  L-informazzjoni li għandi jien hija li sas-sena 2004 dan il-kuntratt kien konkluż. 

  ONOR. TONIO FENECH:   Pero` is-service agreement jitkellem fuq il-perijodu 2008 – 2010 u aħna sal-lum għadna lanqas biss għalaqna l-2005! 
  THE CHAIRMAN:  Mela ejjew nagħmlu l-affarijiet ċari. L-Onor. Fenech qed jgħid li l-equipment huwa mixtri u parti minnu diġa` ġie delivered  - din ħarġet mill-informazzjoni li ngħatat qabel -  u ovvjament saru xi pagamenti skond il-kuntratt. Issa li qed joħroġ ġdid huwa li s-service agreement li jiggarantixxi li dan l-equipment jaqdi l-funzjonijiet tiegħu sew – almenu jien hekk fhimt li hija l-funzjoni tiegħu - għadu mhux iffirmat.  Qed nifhem sew jien?  Qed ngħid hekk għaliex fuq xi ħaġa li m’hijiex iffirmata u allura għadha m’hijiex konkluża u m’għaddietx mill-proċess tal-gvern …  Aħna nistgħu nitkellmu biss fuq affarijiet wara li jkunu ffirmati. Il-kuntratt tas-supply huwa ffirmat definittivament u qed naqblu li hu hekk. Issa jien qed nistaqsi, anke biex wieħed ikun jista’ jirregola  ruħu, jekk is-service agreement għadux għaddej mill-proċess li jiġi ffirmat.

  ONOR. TONIO FENECH:   M’hijiex kwestjoni ta’ jekk ġiex iffirmat. Il-kuntratt jikkontempla li jista’ jkun hemm a service agreement, iħalli l-option f’idejn il-klijent u l-klijent jieħu d-deċiżjoni kummerċjali tiegħu fil-mument opportun.   Jekk lili l-kuntrattur ma jissodisfanix, per eżempju, f’livell ta’ installation, għaliex għandi bilfors nintrabat miegħu biex ikompli hu. Jista’ jkun li nkun irrid immur għall-original supplier ta’ l-equipment - l-INSO ma tipproduċix l-equipment hi.  Jiġifieri hemm deċiżjonijiet li l-gvern għad irid jieħu anke skond il-performance ta’ l-INSO f’dik li hija delivery tagħhom u skond jekk kummerċjalment il-gvern jaqbillux jew le f’dik l-għażla. U allura f’dan l-istadju huwa prematur li wieħed jikkummenta fuq is-service agreement innifsu għax għalkemm qiegħed hemm, hemm option tal-gvern jekk jeħdux jew le.  

  THE CHAIRMAN:  Fir-rigward tan-natura tas-service agreement nifhem li għadha ma tteħditx id-deċiżjoni finali min-naħa tal-gvern bħala eżekuttiv dwar jekk għandux jaċċettah jew le; s’issa għadna prattikament fl-istadju ta’ l-offerta u allura sakemm ma jkunx finalizzat is-service agreement,  jew sakemm il-gvern jeżerċita l-option li għandu, nitlob lill-Membri tal-Kumitat sabiex ma jagħmlux mistoqsijiet speċifiċi dwar din il-parti tal-kuntratt.

Aktar domandi?  L-Onor. Farrugia.

  ONOR. MICHAEL FARRUGIA:   Billi fl-offerti ta’ min rebaħ il-kuntratt kien hemm apparat li ma ġietx mitfugħa offerta għalih, kif imxiet l-FMS wara li ġie ffirmat dan il-kuntratt biex dak l-apparat kollu li ma ġietx mitfugħa offerta għalih ikun jista’ jibda jinxtara?  Qed jittieħdu passi ħalli jinxtara aktar ‘il quddiem?

  IL-PERIT PAUL CAMILLERI:   Jiġifieri inti qed tistaqsi jekk kienx hemm apparat li ma kienx inkluż fil-lista ta’ l-apparat li jrid jinxtara.  Qed nifhmek sew?

  ONOR. MICHAEL FARRUGIA:  Kien hemm tender document li kien jitlob numru ta’ apparat mediku.  Fl-offerta ta’ l-INSO ma kienx hemm offerta għal ċertu apparat.  X’passi ttieħdu mill-FMS biex l-apparat li ma ġietx mitfugħa offerta għalih jibda l-proċess sabiex jinxtara?

  IL-PERIT PAUL CAMILLERI:  L-offerta globali ta’ l-INSO ma nbidlitx minn meta tefgħuha sakemm iffirmaw il-kuntratt.  Wara li sar l-eżerċizzju mid-Direttur tal-Kuntratti biex l-offerta tagħhom tiġi compliant - qed nuża l-kliem li kien hawn hawnhekk -  l-offerta ma nbidlitx. Issa jekk l-FMS jew il-gvern se jdaħħal equipment ġdid bħal f’kull kuntratt ieħor, ikollha ssir variation.  Jiġifieri bħal f’kull kuntratt ieħor ta’ kostruzzjoni u ta’ kollox ikollha ssir variation jew sejħa għall-offerti.

   ONOR. TONIO FENECH:  Xtaqt nistaqsi jekk fl-2003 u fl-2004 sarux minn dawn it-tip ta’ variations.
  IL-PERIT PAUL CAMILLERI:   Le ma sarux. 

  ONOR.  MICHAEL FARRUGIA:  Jiġifieri qed nifhmek tajjeb li dak l-apparat li ma kenux tefgħu offerta għalih tniżżel mal-figura totali ta’ kemm ġiet l-istima?

  IL-PERIT PAUL CAMILLERI:  Nerġa’ ngħid li l-figura li ngħatat mat-tender li nfetħet fil-pubbliku u l-figura li fuqu ġie ffirmat il-kuntratt, ma nbiddlux imma baqgħu l-istess. Fil-frattemp saret kjarifika li qiegħda elenkata fl-appeals committee kif sar il-proċess bid-Direttur tal-Kuntratti li d-dettalji tagħhom ma nafhomx; li naf hu li l-figura finanzjarja li ngħatat fit-tender u l-figura li fuqu ġie ffirmat il-kuntratt, ma nbidlux.  

  ONOR. MICHAEL FARRUGIA:    Imma x’sar dwar l-apparat mediku li ma kienx hemm offerta għalih?

  IL-PERIT PAUL CAMILLERI:  L-apparat mediku li ma saritx offerta għalih – nerġa’ ngħid li bħala membru tal-bord ċerti dettalji ma dħaltx fihom imma konna qed nitkellmu fuq level of compliance -  wara li sar l-eżerċizzju mid-Dipartiment tal-Kuntratti biex l-orħas offerta teknikament tiġi tissodisfa r-rikjesti ta’ l-FMS ma rriżultatx f’awment fil-prezz.   Dawn laħqu level of compliance daqs l-iktar tenderer li kien għoli fil-level of compliance teknikament.  Jiġifieri wara li d-Dipartiment tal-Kuntratti għamel l-eżerċizzju ma’ dawn in-nies, dawn laħqu level of compliance ta’ l-iktar offerta tajba teknikament u l-prezz li kien Lm4 miljun orħas mill-prezz ta’ dak li inizjalment kien technically compliant qabel ma nbidilx.  Wara li sar l-eżerċizzju dawn laħqu 97% ta’ compliance li kien sodisfaċenti  biex jiġi magħluq u ffirmat il-kuntratt.  

  ONOR. MICHAEL FARRUGIA:   Ma nixtieqx nidħol fl-argument, pero` kienu laħqu dak il-compliance wara li kienu nkissru erba’ klawsoli mit-tender document oriġinali. 

  IL-PERIT PAUL CAMILLERI:   Ma kontx involut jien u allura ma nistax nirrispondik. 

  ONOR. MICHAEL FARRUGIA:  Li nkissru erba’ klawsoli joħroġ mir-rapport.  Issa jien li qed nistaqsi huwa dan:  Hemm differenza bejn it-tender document  …?
  ONOR. TONIO FENECH: Mr Chairman, jista’ l-Onor. Membru jikkwotali l-klawsoli li għadu kemm semma?

   ONOR. MICHAEL FARRUGIA:   24.3, 25.7, 26.1 u 28.4.  Dawn huma klawsoli miksura skond ir-rapport stess li kien hemm fl-appeals board.

   ONOR. TONIO FENECH:   Dan huwa l-istess appeals board li għamel il-proċess sħiħ.

  ONOR. MICHAEL FARRUGIA:  Ħareġ waqt il-proċess li INSO tul il-proċess, flimkien ma’ l-FMS u d-dipartiment ….

  ONOR. TONIO FENECH:  Mr Chairman, donnu li l-Onor. Membru għandu xi ħaġa li jrid jasal għaliha.   Jien nistieden lill-Onor. Membru sabiex jagħmel id-domandi, id-dubji u s-suspetti tiegħu bil-miktub u jgħaddihom lill-Awditur Ġenerali ħalli jissodisfahomlu minflok joqgħod jaħli l-ħin tan-nies li m’humiex involuti fil-proċess.  Għaliex qegħdin nippruvaw ngħabbu bid-domandi lil individwi li m’għandhomx x’jaqsmu?  Biex noqogħdu nagħmlu statements kif qed jagħmel l-Onor. Membru? 

  ONOR. MICHAEL FARRUGIA:   Inti għamiltli domanda u jien irrispondejtek!  (Interruzzjonijiet) 

  ONOR. TONIO FENECH:   Jien qed nipprova nifhem fejn irid jasal l-Onor. Membru għaliex id-domandi li qed isiru lill-Perit Paul Camilleri huma kompletament out of place għax hu m’għandu x’jaqsam xejn ma’ dak il-proċess. Ma nistax nifhem għaliex qed isiru lilu dawn id-domandi.  
  THE CHAIRMAN:  Fejn id-domandi kienu out of place għaliex il-gvern għadu ma ħax deċiżjoni, għedt mill-ewwel li m’għandhomx isiru, imma ... 

  ONOR. TONIO FENECH:  Mr Chairman, hawnhekk qegħdin biex nanalizzaw il-kuntratt ta’ l-INSO?  Allura għaliex ma ssejjaħx kumitat biex tanalizza l-kuntratt ta’ l-INSO milli qed issejjaħ lill-FMS biex tirrispondi fuq kuntratt li ma ġġudikatx hi?!  

  THE CHAIRMAN:  Onor. Fenech, dan il-kuntratt issa qed tesegwih l-FMS.  Jew inkella l-FMS m’hi qed tagħmel xejn?

  ONOR. TONIO FENECH:   Huwa proprju dwar dak li għandhom isiru d-domandi imma jien s’issa għadni ma smajtx domada f’dak is-sens.  Forsi nxtara xi apparat li jaf bih l-Onor. Michael Farrugia li ma kienx fil-kuntratt  u jrid jistaqsi għalih?

  THE CHAIRMAN:   Jimporta Onor. Fenech …. 

  ONOR. TONIO FENECH:   Qed nesaġeraw issa!

  THE CHAIRMAN:  M’aħna neseġeraw xejn; qed nimxu fil-parametri.

  ONOR. TONIO FENECH:   Ma naħsibx.

  THE CHAIRMAN:   L-Onor. Membru qed jagħmel id-domandi u jien diġa` għedt li fejn il-President ta’ l-FMS – li huwa l-persuna responsabbli bl-implimentazzjoni ta’ dan il-kuntratt; issa jekk il-mansjoni ta’ l-FMS inbidlet ikun tajjeb li nkunu mgħarrfin – iħoss …  Jien naħseb li d-domandi li qed isiru, bħal per eżempju, jekk kienx hemm equipment li ma kienx fit-tender document li kellu jinxtara u ma kienx inkluż, huma validi. 

  ONOR. TONIO FENECH:  Iva, imma mhux jistaqsi jekk kienx fit-tender oriġinali.  Id-domanda għandha tkun jekk kienx fil-kuntratt li ġie ppreżentat lill-FMS. 

  THE CHAIRMAN: Għandna konferma li l-kuntratt oriġinali ma nbidilx. 

  ONOR. TONIO FENECH:  Imma ma nbidilx fil-prezz. Ma nistgħux noqogħdu nitkellmu fuq l-offerta oriġinali li kienet saret.  Sar proċess mill-Kumitat tal-Kuntratti  li analizza x’se jinxtara b’dak il-prezz.  Ir-responsabbilta` ta’ l-FMS tibda minn dik il-ġurnata li ngħatat dik il-lista b’dak il-prezz u l-Onor. Membru m’għandux jistaqsi fuq qabel, għaliex l-FMS ma kellhiex x’taqsam qabel.  Id-domandi qed isiru kull darba fuq l-offerta oriġinali. Nerġa’ ngħid li dak huwa ultra vires għaliex m’huwiex responsabbilta` ta’ l-FMS.  

  THE CHAIRMAN: Inti stess għamilt hekk meta staqsejt jekk kienx hemm tibdil fil-kuntratt fl-2003 u l-2004.

  ONOR. TONIO FENECH:  Le, jien staqsejt jekk kienx inxtara xi apparat f’dawk is-snin għaliex deherli li aħna qed nanalizzaw ir-rapport ta’ l-2003 u l-2004.

  THE CHAIRMAN:  Jiġifieri inti stess qed tagħmel dawn il-mistoqsijiet!  

  ONOR. TONIO  FENECH:  Jien ma nafx għaliex qed issir id-domanda in the first place għaliex la fl-2003, la fl-2004 u lanqas din is-sena ma xtrajna apparat li mhux fil-kuntratt u allura forsi l-Membru għandu xi informazzjoni li mhux qed jagħtiha lil din il-Kamra jew inkella qed jagħmel xi fishing expedition għal xi tenderer li tilef l-offerta.

  THE CHAIRMAN:  Nitlob sabiex ma ngħaddux rimarki personali jekk irridu li dan il-Kumitat jaħdem.  Nerġa’ ngħid li l-mistoqsijiet għandhom ikunu magħmula speċifikament dwar xi aspetti min-naħa ta’ dan il-kuntratt u nħeġġeġ lill-Onor. Membru sabiex jekk għandu xi mistoqsijiet oħra speċifiċi li jixtieq jagħmel rigward il-ħidma u r-responsabbilta` li għandha l-FMS, jagħmilhom.

  ONOR. MICHAEL FARRUGIA:   Mit-tender  document li oriġinarjament kien maħdum mid-Dipartiment tas-Saħħa in liaison ma’ l-FMS  …
  ONOR. TONIO FENECH:  Nerġa’ ngħid li din id-domanda ma tistax issir.  (Interruzzjonijiet)  

  ONOR. MICHAEL FARRUGIA:  Mela allura hemm xi interess min-naħa ta’ l-Onor. Membru?!  (Interruzzjonijiet) (Għajjat)

  ONOR. TONIO FENECH: Inti qed tagħmel fishing expedition. (Interruzzjonijiet)

  ONOR. MICHAEL FARRUGIA:  X’interess għandi li nagħmel hekk?

  THE CHAIRMAN:  Inżommu l-ordni u nitlob li jintfew il-microphones. (Interruzzjonijiet)

Onor. Farrugia inti qed tistaqsi dwar il-kuntratt attwali li għandha f’idejha l-FMS?

 ONOR. MICHAEL FARRUGIA:  Jien qed nistaqsi dwar it-tender document li ħareġ u mhux dwar il-kuntratt li għandu f’idejh il-gvern.  (Interruzzjonijiet)

  THE CHAIRMAN:  Jiġifieri inti qed tirriferi għall-kuntratt li qed tħaddem illum l-FMS?

  ONOR. MICHAEL  FARRUGIA:   Eżatt.  Qed inqabbel żewġ affarijiet, Mr Chairman.  Jien qed ngħid li ġie ffirmat kuntratt bejn l-FMS u l-ministru – m’iniex se nidħol fil-mertu kif saru l-affarijiet -  u l-kumpannija INSO u kien hemm tender document oriġinali.  Issa jien qed nistaqsi hekk hemmx xi apparat li ma ġietx mitfugħa offerta għalih.  Jekk hu hekk, se ssir tender b’mod miftuħ jew se jkun in line ma’ xi proċessi oħra?

  IL-PERIT PAUL CAMILLERI:  Jien dehrili li din id-domanda rrispondejtha aktar kmieni meta għedt li wara li sar il-proċess tad-Dipartiment tal-Kuntratti l-apparat laħaq compliance ta’ 97% pero` d-dettalji jien ma nafhomx.  La laħqu 97% compliance, nifhem li ġew sodisfatti l-kriterji kollha tekniċi u allura seta’ jiġi ffirmat il-kuntratt. Il-prezz ma nbidilx mit-tender u jekk hemm bdil fil-kuntratt, bħal f’kull kuntratt ieħor, hemm envisaged ġo fih xi proċeduri għandhom jiġu adoperati, biex jekk ikun hemm każ ta’ bdil wieħed jarahom on a case to case basis. Ġieli l-kuntratt jipprevedi każijiet fejn ikun hemm bdil jew żieda li jaqgħu taħt l-ambitu tal-kuntratt u fejn ma jaqgħux taħt l-ambitu tal-kuntratt, jien obbligat li nirriferi l-każ l-ewwel lill-bord ta’ l-FMS imbagħad lill-ministru, u l-Contracts Committee u nimmaġina li jekk hemm bżonn toħroġ tender oħra.  Bħala FMS  aħna rridu nkunu ċerti li l-kondizzjonijiet li hemm fil-kuntratt, sija fejn jidħol bdil u sija f’affarijiet oħra,  il-klawsoli u l-kuntratt jiġi esegwit fit-totalita` tiegħu.

  THE CHAIRMAN:   U każijiet bħal dawn ta’ tibdil ma kienx hemm fl-2003 u l-2004.

  IL-PERIT PAUL CAMILLERI:  Le, ma kienx hemm.   Ħalli nagħmilha iktar ċara. Il-kuntratt ġie ffirmat fil-bidu ta’ l-2004 u f’dik is-sena l-proċess ġie esegwit skond il-kuntratt li ġie ffirmat li jipprevedi ħafna affarijiet.

  THE CHAIRMAN:    Aktar domandi dwar dawn ir-rapporti?  Jidher li m’hawnx aktar domandi apparti l-punt li tqanqal fil-bidu dwar it-tqegħid fuq il-Mejda tal-kuntratt ta’ l-apparat mediku.  Għalhekk filwaqt li nirringrazzja lill-uffiċjali preżenti għall-informazzjoni li tawna, nieħu l-okkażjoni sabiex nawgura lil kulħadd il-festi t-tajba u naġġorna l-Kumitat għal data u b’aġenda li tiġi komunikata aktar tard.

Fit-8:35 p.m. il-Kumitat aġġorna.

